
Miss Doof

Es vergoot kai Wuche – wo s nid irgendnaime,
eb effentlig Vorusse - oder im Gehaime,
e Hundsverlochete git - won e miedi Grytte,
mit Riise-Schöbbe duet zer Miss-Waal schrytte.
Fascht in jedem Spunte brielt e Miss dur s Gebiss,
wäälet mii bitti bitti als iX-Ypsylon-Miss!

Am Fäärnsee het me d Miss Teddy gfrogt:
„Isch dr Mönch oder dr Eiger uff d Jungfrau ghoggt?“
Druff aabe bhauptet d Miss Teddy felsefescht,
nur dr Mönch kaas gsii sii – äär isch dr Bescht,
mii kaa me nid verseggle, dien nid so fiis,
denn dr Eiger isch jo dä Duurm in Paris!

Doo oobedraa isch d Miss Schnuggeli,
die het hinden uff em Beggi zwai Buggeli.
Ains het si zem Sitze und ains zem hogge,
s ainten isch nass und s andere drogge
und zwischeduure sugt d Miss Schnuggeli,
amene roosablaue Schnuggi-Nuggeli!

D Miss Butznäscht isch genetisch frisiert,
wel si alles was ummelauft kritisiert.
Laider duet iire s Kritisiere nyt nutze,
drum muess si als Butznäscht wyterbutze.
Doch im Guinnes-Buech griegt die Reinigungs-Pflanze,
dr eerschti Iidraag als Butznäscht mit Ranze.

D Miss Gschiirlyysi isch die - wo ooni Noot,
immer am maischte Gschiir verschloot.
Däller und Dassli die fliege bi iire,
vo dr Kuchi diräggt dur alli Diire.
Ab und zue fliegt au iire Maa dur d Woonig,
wo er glandet isch, waiss d Miss Gschiirlyysi noonig!

No hämmer no d Miss Lumbbeditti,
sii ghert aigetlig uff em Waage in d Mitti.
Dä Blatz wurd si bruuche - ass si bim Intrigiere,
sich nid ständig muess schiniere,
denn iiri Stimm isch nimmi so frisch,
si isch eppe glyych lut - wie die vome Fisch!

D Miss Gaierwally die isch gwiss,
e SUMAWUSCHA gaili Miss.
Si bättet au dääglig vor em Schlooffe,
verschoonet mii - vo de Misse - de Doofe.
Scho glyy wär d Wally elai – das wär bitter,
im Zolli z hogge - wien e Gaier hinter Gitter!

D Miss Joomergrääze hyylt wie gspunne,
genau esoo het si d Miss-Waal gwunne.
Si jammeret ständig daagyy – daaguus
und hyylt alles zämme - im Stäägehuus.
Zer Strooff muess sii no 10 Joor blyybe,
um Dräänefiirz zem Grind uus z ryybe!

D Miss Zaahndeifeli het, so duets mi dungge,
am Karies-Wettbewärb schampar gstungge,
wel e baar Wurzle vo iire Bagge-Zeen, 
im Unterkiifer vyl zwyt fiire steen.
Uff d Froog: „Eb si e Brugg haig“ maine d Misse,
vellicht het eren epper hindere Pfyyler gluegt!

Die scheenschti Miss wo uff em Waage kasch gsee,
wär äigetlig d Miss Mega-Schoggi-Fee.
Doch wel die z zwait sin, quasi als Dobbel-Misse,
isch iiri Persenligkait schizophrenisch verrisse
und wel si nit wisse, was si dooderzue saage solle,
haisse die zwai uff em Waage Miss Schoggibolle!

Wemme d Miss Scheneral uff d Woog duet stelle,
duet dr Zaiger zwai-dreimool ummeschnelle
und blybt er stoo sait d Miss Scheneral spitz,
y ha nur 10 Kilo zue gnoo, dasch e Biirebitz.
Und dr Grund isch, maint die Miss Kerpergstalter,
e schwäre Slip und e sauschwääre Büstehalter!

Wär waiss scho wär d Miss Waalvisch isch?
Sii isch kai Voogel und au kai Fisch!
Sii bstoot nummen uus Muul und Schwanz
und wo isch s Hirni? – Doch au das fäält ganz!
Me het si als Miss Waalvisch uff e Waage gwäält,
wel iire dr Hals zwische Kopf und Ranze fäält!

D Miss Haasemyyli dä siessi Bolle,
macht hinden uff em Waage  - d Waage-Kontrolle.
Si schmeggt s mit em Myyli geege dr Wind,
wenn d Missen uff em Waage nid aaständig sind.
Und macht e Miss emool e Spruch e flotte,
schreit d Miss Haasemyyli – das isch verbotte!

Die Misse-Syychi duet iiberall hänggeblyybe
und normali Menschen in Waansinn dryybe,
die Misse nämme zue - wie d Kinnggeli uff dr Matte
und stelle als Miss-Erfolg alles in Schatte.
Do kasch froo sii, wenn s am Määntig vieri schloot
und d Frau Fasnacht nie an e Miss-Waal goot!

         Bsuech is au uff www.kloschterraebe.ch
_____________________________________________________

D Ladäärne-Uusstellig uff em Minschterplatz und d Waage- und
Reggwisyte-Uusstellig bi dr Kasäärne sin vom Määntig znacht bis
am Mittwuch demoorge! Deert und an de 3 Verkaufsständ (CINS)
in dr Stadt ka men au alli Zeedel und Schnitzelbängg, d Blaggedde
und dr Rädäbäng kaufe.

Zeedellääsete am Sunntig, 26. Hornig 2010, 17 – 19 Uhr im
Refektorium Glai Glingedaal am Untere Rhywäg 26.
Ytritt isch vergääbe, z Tringge git s in dr Pause.
_____________________________________________________

